
PROĠETT TAL-KOTTONERA - ALLEGAT NUQQAS MILL-KUNTRATTURI

THE CHAIRMAN (ONOR. LEO BRINCAT): Nixtieq navża lill-membri ta' dan il-kumitat li aktar kmieni llejla l-Awditur Ġenerali ppreżenta kemm lill-iSpeaker u anke lili b'kopja tar-rapport tiegħu dwar l-allegat nuqqas mill-kuntratturi li jonoraw obbligu kuntrattali tagħhom fir-rigward tal-proġett tal-Kottonera. Nitlob li kopja ta' dan ir-rapport tiġi mgħoddija anke lill-membri ta' dan il-kumitat. 

RAPPORT TA' L-AWDITUR ĠENERALI, 1998 - MINISTERU TAL-FINANZI(KONTINWAZZJONI)

THE CHAIRMAN: Nistieden lis-Sur Joseph G. Galea, Awditur Ġenerali, u xi staff li jidhirlu li għandu jkun miegħu biex jieħdu parti fil-Kumitat kif ukoll lis-Segretarju Permanenti u lil xi uffiċjali oħrajn li jħoss li għandhom jingħaqdu miegħu. L-aħħar  darba konna qegħdin niddiskutu t-tielet item li kien l-arretrati ta' l-income tax li hemm referenza għaliha f'paġna 120. Jiena kont ħadtha li kważi konna wasalna biex neżawrixxu d-diskussjoni biss għadna fil-ħin, u jekk hemm min jixtieq jikkummenta huwa fil-liberta' li jikkummenta. L-Onor. Pullicino.

ONOR. GEORGE PULLICINO (Segretarju Parlamentari): L-aħħar darba staqsejt jekk jeżistux kriterji għar-rigward ta' persuni li jkollhom jieħdu arretrati mingħand xi dipartiment. Effettivament il-mistoqsija ġiet imwieġba imma xtaqt nistaqsi jekk jeżistux kriterji bil-miktub li jistgħu jservu ta' guidelines ta' kif id-dipartiment jiddeċiedi dwar in-nies li għandhom jieħdu lura l-arretrati. 

THE CHAIRMAN: Is-Sur Chetcuti.

MR. CHETCUTI (Kummissarju tat-Taxxi Interni): Id-dipartiment jimxi fuq diversi kriterji li semmejt l-aħħar darba. As such ma jeżistu l-ebda kiterji bil-miktub. S'intendi din hija deċiżjoni tad-dipartiment minħabba l-ammont relattivament għoli ta' refunds li hemm eżistenti u li jridu jitħallsu minn budget li jkun allokat kull sena. Minħabba dan il-fatt id-dipartiment kellu jfassal u jistabbilixxi ċerti kriterji ta' kif jista' jaqdi dawk il-każijiet l-aktar neċessarji.

THE CHAIRMAN: Aktar kummenti? 

ONOR. GEORGE PULLICINO: Imma għallinqas jeżistu xi kriterji bil-miktub li jgħidu li l-ewwel prijorita' tingħata lil dawn it-tip ta' każijiet?

MR. CHETCUTI: F'kull kategorija hemm ammonti li jeċċedu aktar minn Lm3 miljuni mill-ammont allokat ta' kull sena. Peress li dawn jitħallsu matul is-sena kollha bilfors li jridu jitqassmu parti parti. Per eżempju dan ix-xahar tajna ftit lill-pensjonanti. Ikun hemm każijiet ta' natura umanitarja li jkun neċessarju li tmexxihom malajr. Ma tistax tgħid: Naqta' daqshekk kull xahar, għalkemm fil-prattika nagħmlu hekk biex nipprovaw nissodisfaw lil diversi setturi. Kif diġa għidt, minħabba l-fatt li f'ħafna każi l-ammont ta' kull kriterju jaqbeż it-Lm3 miljuni allura trid tqassmu ftit ftit.

ONOR. GEORGE PULLICINO: Min jiddeċiedi dwar min jieħu l-arretrati?

MR. CHETCUTI: Ġeneralment fuq direzzjoni tiegħi. 

THE CHAIRMAN: L-Onor. Abela.

ONOR. CARMELO ABELA: Nixtieq nistaqsi lis-Sur Chetcuti jekk jeżistix xi tip ta' link bejn min għandu jagħti u min għandu jieħu. Bosta drabi tisma' ilmenti mingħand diversi nies li qed jiġru warajhom biex jagħtu - u hija ħaġa tajba - pero' ilhom snin twal biex jieħdu xi ħaġa mingħand l-income tax. 

MR. CHETCUTI: Fil-fatt mis-sena l-oħra t-taxxa riedet titħallas f'ċertu żmien partikolari, jew f'Awissu jew f'Settembru skond il-każ tal-kumpanniji. Mal-kriterju li semmejt l-aħħar darba ħallejt kriterju ieħor li nipprova naddotta f'każijiet fejn taxpayer jew kumpanija ikollha x'tagħti għas-sena ta' stima 1999 u għandha tieħu għas-snin ta' qabel. Fejn hu possibbli almenu nħallsu sa dak l-ammont li jkollha tagħti għas-sena ta' stima tal-1999. Nipprova napplika dan il-każ imma kultant minħabba l-ammonti involuti mhux dejjem tkun tista' tissodisfa lil kulħadd. 

ONOR. CARMELO ABELA: Fil-konklużjonijiet hawn kumment li hemm ċerti ammonti li huma fittizji fis-sens li ngħidu li d-dipartiment għandu jħallas jew jieħu tant pero' fil-verita' l-ammont huwa inqas. Hux possibbli li din il-figura fittizja xi darba ma tibqax fittizja? Hemm xi Lm30 jew Lm40 miljun li żgur li mhux se jinġabru. Jista' jkun hemm xi mod kid dawn jiġu maqtugħa u noħorġu l-figura reali?

THE CHAIRMAN: Iva, fil-fatt dan huwa parti minn proċess li issa ilna għaddejjin bih xi snin. GĦad hemm numru ta' oġġezzjonijiet li jridu jiġu deċiżi. Kull darba li d-dipartiment jasal fi ftehim ma' taxpayer fuq xi oġġezzjoni dawk l-assessments jiġu riveduti u awtomatikament il-bilanċ jonqos. Qed jiġri wkoll li hemm numru ta' assessments - u llum din il-back log ta' xogħol qed tonqos - ta' snin imgħoddija li għadhom ma nħadmux. Allura waqt li għaddejjin bil-proċess li nirrevedu ċerti objections u allura t-taxxa tonqos, fl-istess ħin qed jinħadmu ċerti assessments tal-passat li jkollhom bilanċ ta' taxxa u allura dan l-ammont ta' arretrati qed jidher li qed jibqa' statiku minħabba dan il-fatt. Illum qedgħin f'pożizzjoni li qed nagħmlu phasing out tal-proċess ta' qabel, jiġifieri sas-sena 1997. L-assessments b'lura qed jinħadmu biex niġu up to date u l-objections qed naqtgħu minnhom kemm jista' jkun malajr. 

  Rigward l-objections hemm ċertu limitu. Il-liġi, kif tafu, tipprovdi ex-ufficio assessments li għandhom jiġu settled sa l-aħħar tas-sena d-dieħla u aħna mexjin bi programm biex dawk l-oġġezzjonijiet jinqatgħu wkoll sa l-aħħar tas-sena d-dieħla.

THE CHAIRMAN: Aktar kummenti fuq dan l-item? L-Onor. Cilia.

ONOR. JOE CILIA: Jekk m'inix sejjer żball fil-budget ta' qabel il-Ministru kien ippropona li jsiru ċerti set offs - u dawn mhux neċessarjament ikunu set offs ta' taxxa li għad għandu jieħu bniedem jew ta' taxxa li jrid iħallas, għax ovvjament anke s-sistema riċenti li ġiet addottata hija ħaġa tajba fis-sens li bniedem ikun jaf fejn hu f'dik is-sena partikolari - ma' ħlasijiet li jistgħu jkunu dovuti mill-gvern per eżempju lil kuntratturi għat-toroq jew sevizzi oħra li setgħu ingħataw mill-gvern u għadhom ma tħallsux. Tista' tgħidli fejn wasal dan l-arranġament? Dan qed jiġi applikat? Jekk qed jiġi applikat, qed ikun pożittiv?

MR. CHETCUTI: Fil-fatt dan il-proċess qed jiġi rregolat mill-Ministeru tal-Finanzi. F'dak li jolqot l-income tax irrid ngħid li kien hemm diversi każijiet fejn kien hemm set off bejn taxxa u ammont li kellu jieħu mingħand dipartiment ieħor. S'intendi dejjem niddependu mit-talbiet li jkun hemm mill-Ministeru tal-Finanzi.
THE CHAIRMAN: Aktar kummenti fuq dan l-item? (Onor. Membri: No) Ma jidhirx li hawn għaldaqstant ngħaddu għall-item li jmiss fl-istess paġna 13. Se nitkellmu issa dwar it-taqima ta' l-investigazzjoni u riċerka li hemm fi ħdan id-Dipartiment tat-Taxxi Interni. Ir-referenza iddettaljata għaliha qegħda f'paġna 132. Hemm kummenti? L-Onor. Cilia.

ONOR. JOE CILIA: Issa li twaqqfet it-Tax Compliance Unit tista' tgħidilna kif se jaħdmu flimkien dawn iż-żewġ oqsma peress li s-sezzjoni ta' l-investigazzjoni u r-riċerka għadha hemmhekk u se jkollok ukoll it-Tax Compliance Unit? Kif se jsir il-liasing ta' bejniethom? Se jibqgħu separati jew se jaħdmu flimkien fuq it-tax compliance? 

MR. CHETCUTI: Tajjeb li jingħad li s-sena l-oħra d-dipartiment beda proċess ta' re-engineering. Kif tafu dan il-proċess involva tibdil mill-liġijiet u kienet daħlet is-sistema tas-self assessment. Sar u għadu qed isir tibdil fil-proċessi tad-dipartiment u l-operat tiegħu u qed jitwaqqfu sezzjonijiet ġodda apposta. Qed jiġu żviluppati sistemi ta' software biex ikun jista' jaħseb għas-sistema l-ġdida. L-iskop ta' dan ir-re-engineering kien primarjament biex id-dipartiment ma jkollux bżonn ta' ħafna riżorsi biex jagħmel ħafna mix-xogħol ta' rutina u b'hekk ikun jista' jalloka r-riżorsi tiegħu aktar fuq xogħol ta' verifika, ta' returns u l-proċessi l-oħra. Bħala parti minn dan ir-re-engineering id-dipartiment qed iwaqqaf is-sezzjonijiet tat-tax audits biex ikun jista' jivverifika l-formoli li se jibdew jidħlu taħt is-sistema tas-self assessment vis a vis t-Tax Compliance Unit. Issa t-Tax Compliance Unit se tibda tforni lis-sezzjonijiet tad-dipartiment b'ċerti analiżi u informazzjoni li jservuna biex inkunu nistgħu nidentifikaw il-każijiet fejn ma jkunux qed isiru d-dikjarazzjonijiet eżatti.

  Tajjeb li ngħid li minkejja t-Tax Compliance Unit id-dipartiment qed jiżviluppa s-sistemi tiegħu biex ikun aktar effiċjenti fl-eżami tar-returns li jidħlu. Infatti mill-formoli li ntbagħtu s-sena l-oħra ġew identifikati madwar 30,000 prospett ta' taxpayers li seta' kellhom xi nuqqasijiet fil-formoli. Issa dawn kienu nuqqasijiet fuq livelli differenti, jistgħu jkunu nuqqasijiet fil-każ ta' imgħaxijiet mill-banek li jistgħu jkunu minn ammonti relattivament żgħar bħal Lm50 u jibqgħu telgħin sa eluf. Hemm każijiet ta' negozji li ma ġewx iddikjarati u li tħallew barra u hemm każijiet fejn intalbu xi deduzzjonijiet li ma jkollhomx dritt għalihom. Issa kif inhija mibnija s-sistema tas-self assessment u r-reġim ġdid ta' penalitajiet, kulmin għamel xi nuqqasijiet matul is-sena l-oħra ma kull xahar li qed jgħaddi qed jeħlu aktar penalitajiet. Allura jkun fl-interess tat-taxpayers kollha li ma  joqogħdux jistennew lid-dipartiment li jibgħat għalihom għax jekk jiġu minn rajhom ikunu jistgħu jibbenifikaw mill-istruttura stess ta' penalitajiet b'rata ridotta f'multi. Jekk jistennew lid-dipartiment jibgħat għalihom dawn il-multi se jiżdiedu u kif tafu dawn il-multi mis-sena l-oħra la jistgħu jinħafru u lanqas jitnaqqsu. Hekk se jkun il-proċess taħt is-sistema tas-self assessment. 

ONOR. JOE CILIA: Minn dawn it-30,000 assessment li ġew identifikati x'inhi s-sistema li qed tintuża dwar liema se jiġi identifikati jew le?

MR. CHETCUTI: Le xejn. Dawn se joħorġu mill-informazzjoni li għandu d-dipartiment u permezz tas-sistemi kompjuterizzati li qed jiżviluppa fuq diversi kriterji.

ONOR JOE CILIA: Jiġifieri nassumi li qed tgħidu li rajtu l-prospetti kollha u dawn sibtuhom bin-nuqqasijiet?

MR. CHETCUTI: In-nuqqasijiet ħarġu bl-iċċekkjar li għamilna fil-preżent, biss s'intendi ma jfissirx li hemm dawn biss imma hemm aktar li rridu niċċekkjaw ukoll.

THE CHAIRMAN: L-eżerċizzju tar-re-engineering fid-dipartiment ġenerali - issa mhux qed nillimita ruħi biss għas-sezzjoni ta' l-investigazzjoni u r-riċerka - huwa komplut? Jekk le fuq liema medda ta' żmien mistenni li jiġi eżawrit?

MR. CHETCUTI: Le, m'huwiex komplut. Aħna għadna għaddejjin bil-proċess kif għaddejjin bis-sistema tas-self assessment li nwaqqfu s-sezzjonijiet li huma neċessarji li jitwaqqfu. Filwaqt li qed isir dan ir-reengineering qed inwaqqfu dawn is-sezzjonijiet ġodda bil-proċessi differenti. Qedgħin nagħmlu phasing out tas-sistema l-antika allura kellna nħallu ċerti uffiċċjali jaħdmu fuq is-sistema l-antika. 'Il quddiem dawn jiġu inkorporati fis-sistema l-ġdida.

THE CHAIRMAN: L-Onor. Carmelo Abela.

ONOR. CARMELO ABELA: Fir-rapport hawn rakkmandazzjonijiet li s-sezzjoni ta' l-investigazzjoni għandha bżonn li ssaħħaħ l-istruttura tagħha kif ukoll li jkun hemm staff adekwat, nifhem jien aktar staff. Il-mod ta' kif se jaħdem it-Tax Compliance Unit kif se jorbot dan kollu u x'relevanza se jibqa' jkollha din is-sezzjoni ta' investigazzjoni u riċerka? Jien nifhem li naturalment se jkun hemm ċertu ammont ta' overlapping  bejn it-Tax Compliance Unit u dan id-dipartiment. 
Parti mir-re-engineering se jkun li jiżdied l-istaff u kif id-dipartiment se jaħdem aktar mat-Tax Compliance Unit b'mod prattiku? 

MR. CHETCUTI: Fis-sezzjoni nnifisha tas-self assessment irid ikollok bilfors tax audit. L-iskop hu biex is-self assessment returns jiġu aċċettati kif ġew mibgħuta, biss id-dipartiment ikollu staff imħarreġ biżżejjed biex ir-returns, b'mod speċjali dawk li huma l-aktar ta' high risk għax ikunu suġġetti għal xi diskrepanzi jew xi nuqqasijiet ikunu jistgħu jiġu verifikati u ċċekkjati jekk mhux kull sena f'ċiklu ta' tliet snin. Id-dipartiment bilfors irid isaħħaħ din is-sezzjoni għax illum dan it-tax audit huwa parti integrali mis-sistema tas-self assessment. Minħabba f'hekk se jkollu staff adekwat u mħarreġ. Infatti din il-ġimgħa stess persuna inkarigata minn din is-sezzjoni tat-tax audit qegħda għall-training course barra minn Malta. U kif bdejna minn din il-persuna, li se tmexxi, żgur li 'l quddiem se nagħtu t-training neċessarju lill-istaff.

 Kif semmejt diġa aħna se jkollna l-informazzjoni tagħna, biss kultant ikun hemm ċerti każijiet li jkun neċessarju li dawn jiġu ukoll iċċekkjati u investigati b'kordinazzjoni mat-Tax Compliance Unit minħabba l-fatt li din se tibda tiġbor fiha nnifisha ċerta data fuq diversi taxpayers. 

THE CHAIRMAN: Onor. Pullicino.

ONOR. GEORGE PULLICINO: Fir-rapport f'paġna 137 insibu li taħt is-sezzjoni li qed neżaminaw issa, "The Investigation and Research Section" hemm ħames assessuri jew investigaturi u tliet researchers and supporting staff. Infatti intqal li żdiedu żewġ investigaturi oħra. Finalment f'paġna 143 hemm li:

 "the labour output is considered as very low, an average of one investigation per slightly less than two men months..."

   - mhux weeks imma months.

 "The average output of the investigators placed during the period range from an acceptable 1.3 to a totally unacceptable 0 investigations per month".

 Effetivament jeżisti awditur intern fil-Ministeru tal-Finanzi? Ovvjament hawn qed nitkellmu fuq il-perjodu ta' Jannar 1998 sa Lulju 1999. L-output ta' din is-sezzjoni ta' dak il-perjodu kif jikkompara ma' perjodi oħrajn?

MR. J.G. GALEA: Fejn jittratta l-internal audit hawnhekk għandna nies mill-Ministeru u jirrispondi aħjar milli nirrispondu aħna pero' as such, fl-Inland Revenue Department ma jidhirlix li għandhom internal audit. Aħna qed nipproponu li għandu jsir. Fil-fatt fil-Ministeru tal-Finanzi jeżisti internal auditor. 

ONOR. GEORGE PULLICINO: La dan jeżisti kellkom xi mistoqsijiet li għaddejtu lill-awditur intern tal-Ministeru tal-Finanzi fuq dawn ir-riżultati? U jekk kien hemm, x'tip ta' mistoqsijiet kienu? 

MR. J.G. GALEA:Kemm fir-rapporti annwali u kemm fir-rapport speċjalizzat li għamilna fuq l-internal audit diġa' kkummentajna li hemm djugħfija strutturali fl-internal audit. Aħna għidna li persuna waħda riedet tlaħħaq mhux biss mal-ministeru imma mad-dipartimenti konċernati. Aħna ma kkontemplajniex li dan qiegħed jidħol fl-operat anke tad-dipartimenti li jaqgħu taħt il-ministeru ladarba dan ma kienx qed ileħħaq mal-ministeru tiegħu biss. Allura minn dak il-lat ma stajniex nikkomparaw biex naslu għal riżultati aktar komparattivi.

 Rigward il-comaprison li aċċennajt għaliha aħna hawnhekk għamilna eżerċizzju ta' sena u ma morniex aktar lura għax l-operat kien li naraw sezzjoni kif qed taħdem f'dak il-mument u sibna dawk dik id-djugħfija u dawk id-difetti. 

ONOR. GEORGE PULLICINO: Jiġifieri l-konklużjoni ta' paġna 143 mhux skerz tal-perjodu imma mill-konkluzjoni tagħkom hija xi ħaġa li kienet ilha għaddejja.

MR. J.G. GALEA: Jekk kemm il-darba minn hawnhekk nagħmlu ċertu dikjarazzjonijiet qisna kien hemm operat u studjajnieh matul ċertu numru ta' snin. Pero' mir-riżultati li kellna, rapport sena wara sena, kemm fi żmien meta rranġat il-liġi u kemm qabel dejjem qed ngħidu li hemm arretrati u dejjem nirrepetu fuq l-istess ħaġa. Jien qed ngħid li dan ir-rapport qed jieħu ritratt ta' sena minnhom pero' r-ritratt huwa r-riżultat li kien qed jakkumula matul numru ta' snin.

ONOR. GEORGE PULLICINO: Jien mhux qed nagħmel mistoqsija ma' dak li għandu x'jaqsam ma' arretrati, qed nagħmel mistoqsija diretta għan-numru ta' investigazzjonijiet. F'paġna 143 hemm:

 "the average output of the investigators in placed during the period range from anacceptable 1.3 to a totally unacceptable 0 investigations per month" 

Dak hu xi ħaġa li normali jew inkella huwa skerz? 

MR. J.G. GALEA: Sur President, nerġa niġbed l-attenzjoni li qed ngħidu "during the period". M'hemmx comparison. Fl-opinjoni tagħna mhux aċċettabli li jkun hemm dik il-performance daqshekk dgħajfa.

ONOR. GEORGE PULLICINO: Qed nifhem, imma biex l-awditur ġenerali ikun jaf x'inhi s-sitwazzjoni naħseb li wieħed irid jara jekk dan hux skerz jew inkella din hijiex in-normalita'? Dażgur li 0 investigations huwa totally unacceptable, imma totally unacceptable għax hija xi ħaġa li hija kontinwa jew inkella xi ħaġa li saret matul perjodu partikolari? Ħalli nagħti eżempju. Jiena naf li jien oħxon imma tagħmel differenza jekk jien ħxintx fl-aħħar sitt xhur jew ilhix oħxon minn mindu kelli sena. Nerġa nistaqsi jekk f'din is-sezzjoni hemmx kontinwazzjoni ta' dan l-output.  

MR. J.G. GALEA: Bil-permess tal-Kumitat, kif hawnhekk għandna d-direttur ġenerali ta' l-Inland Revenue forsi jista' jaċċenna u jagħtina kjarifika aktar milli qed nagħtu f'dan ir-rapport billi forsi jagħtina spjegazzjoni ta' x'kien isir qabel ħadna dan ir-ritratt li qiegħed recorded hawnhekk. Barra minn hekk aħna rrapportanja f'Diċembru u forsi minn dakinhar saru xi  progressi ukoll.

THE CHAIRMAN: Is-Sur Chetcuti.

MR. CHETCUTI: Kif jissemma fir-rapport, din l-analiżi tkopri Jannar 1998 sa Lulju 1999. Hawnhekk jgħid li hemm ħames assessuri li kienu qed jagħmlu xogħol ta' investigazzjonijiet. Tajjeb li wieħed jgħid li tlieta minn dawn il-ħames assessuri ġew trasferiti għal din is-sezzjoni ta' l-investigazzjonijiet fil-bidu tal-1998. GĦalkemm dawn kienu fid-dipartiment f'sezzjonijiet oħra ma kellhomx it-training neċessarju u l-esperjenza ta' kif isiru l-investigazzjonijiet fid-dettal. Dan minbarra l-fatt li biex ikollok esperjenza ta' kif tagħmel ċerti investigazzjonijiet tieħu ż-żmien. F'dan l-istess perjodu kellna problema ta' ċertu backlog u għalkemm ikunu investigaturi dawn ikunu ġew imqabbda biex jagħmlu xogħol ieħor ta' sezzjonijiet oħra. Din is-sitwazzjoni li semmejt li qabel kienu żewġ investigaturi biss hija eżattament ir-raġuni għalfejn inħass il-bżonn li jsir re-engineering biex id-dipartiment ikun jista' jikkonċentra aktar fuq l-investigazzjonijiet. Bis-sistema tas-self assessment inkunu nistgħu nħeffu ċertu xogħol ta' rutina u nkunu nistgħu npoġġu aktar nies fis-sezzjoni ta' l-investigazzjoni jew kif inhi magħrufa issa bħala tax audits. 

ONOR. GEORGE PULLICINO: Nifhem il-punt li ħareġ is-Sur Chetcuti imma fir-rapport m'hawnx li tlieta minn dawn il-ħamsa ġew deployed fil-bidu tal-1998. Mill-esperjenza tiegħek l-output li jissemma f'paġna 143 huwa skerz jew ilu għaddej hekk żmien?

MR. CHETCUTI: Le, fil-fatt fejn hemm acceptable level ta' 1.3 huwa relatat għal dawk l-uffiċjali li kellhom esperjenza fis-sezzjoni. Sfortunatament fejn hemm 0 investigation per man month huma relatati ma' dawk...(Interruzzjonijiet)

ONOR. GEORGE PULLICINO: Il-persuni li jaħdmu fid-dipartiment tat-taxxa jistgħu jagħmlu xogħol li għandu x'jaqsam mad-dipartiment tat-taxxa fil-ħin mhux normali ta' l-uffiċċju?

MR. CHETCUTI: Definittivament żgur li m'għandhomx permess. L-ebda uffiċjal tad-dipartiment ma jista' jagħmel xogħol relatat max-xogħol tiegħu.

ONOR. GEORGE PULLICINO: Iddikjarata li ma jistax jagħmel?

MR. CHETCUTI: Hija parti mill-estacode ta' l-imjegati kollha tal-gvern li jekk xi ħadd jagħmel xogħol privat irid jitlob il-permess ta' l-Uffiċċju tal-Prim Ministru. 

ONOR. GEORGE PULLICINO: Qatt xi ħadd li jaħdem fid-dipartiment ta' l-Inland Revenue xi darba talab li jagħmel xogħol b'konnessjoni ma' taxxa? Qatt xi ħadd staqsa b'mod formali lid-dipartiment biex jingħata awtorizzazzjoni biex ikun jista' jagħmel xogħol b'konnessjoni mat-tax expertees jew tax consultancy fil-ħin mhux tiegħu ta' l-uffiċċju?

MR. CHETCUTI: Sakemm ilni hemmhekk jien żgur li le. Ma nimmaġinax li fil-passat seta' kien hemm min talab biex jagħmel dan ix-xogħol konness u relatat max-xogħol tagħhom għax kif għidtlek huwa kontra l-estacode. Anke li kieku talbu permess dan żgur li ma kienx jingħata.

THE CHAIRMAN: Aktar kummenti? L-Onor. Abela.

ONOR. CARMELO ABELA: Fuq ir-rabta bejn it-Tax Compliance Unit u l-Investigation and Research Section xtaqt nistaqsi jekk inbidilx xi ħaġa anke fis-sens ta' re-engineering fid-dipartiment b'mod partikolari minħabba li fil-findings li għamel l-Awditur Ġenerali inħass il-bżonn li kważi titwaqqaf mill-ġdid. Bid-dħul tat-Tax Compliance Unit hemm xi ħsieb li din is-sezzjoni biż-żmien tispiċċa? Minħabba d-dħul ta' din il-unit ġie rallentat ir-re-engineering f'din is-sezzjoni?

MR. CHETCUTI: Le, anzi żgur kif semmejt int din is-sezzjoni ta' l-investigazzjonijiet trid tinbena mill-ġdid. Fil-fatt qegħda tinbena mill-ġdid taħt isem ieħor, jiġifieri t-Tax Audits. Minbarra l-istaff li se jkun allokat minn sezzjonijiet oħra qegħda tiġi żviluppata sistema ta' computer biex il-proċess kollu ta' kull tax audit ikun regolat mill-computer. Żgur li se jkollna managment reporting tajjeb għax qiegħed isir kif kull taxpayer qed  jiġi ċċekkjat. L-iskop hu li fl-aħħar mill-aħħar nibnu data base u mbagħad inkunu nistgħu nagħmlu paraguni mill-iċċekkjar ta' settur settur rigward taxpayers mill-istess oqsma. 

ONOR. CARMELO ABELA: Mal-Vat Department jew le?

MR. CHETCUTI: Qed niżviluppaw aktar.

ONOR. CARMELO ABELA: F'dak li għandu x'jaqsam ħaddiema li semma l-Onor. George Pullicino, ġieli saru rapporti lid-dipartiment li kien hemm xi uffiċjali jew ħaddiema li kienu qed jagħmlu xi xogħol li kif għidt tajjeb int, skond l-estacode ma jistax isir? U jekk kien hemm saru investigazzjonijiet f'dan is-sens u x'kien ir-riżultat tagħhom?

MR. CHETCUTI: GĦalkemm dawn l-affarijiet tismagħhom fil-gażżetti u f'diversi oqsma safejn naf jien qatt ma kien hemm xi każ fejn ġie rraportat jew ġie indikat li persuna qed tagħmel xogħol li mhux konsistenti max-xogħol uffiċjali tagħha.

ONOR. CARMELO ABELA: Naħseb li hemm differenza bejn investigazzjoni ta' kumpanija u investigazzjoni ta' Ċikku. Dawn qedgħin miġburin kollha flimkien jew inkella separati? Kemm hu stmat li investigazzjoni għandha tieħu żmien? X'isir waqt investigazzjoni? Issibu koperazzjoni ma' min ikun involut? Isiru talbiet biex per eżempju kumpanija X tagħti aktar tagħrif? U nies mid-dipartiment imorru fiżikament għand min ikun qed jiġi investigat? 

MR. CHETCUTI: Fil-passat investigazzjoni kienet issir fuq xi taxpayer li jista' qed joriġina jew minn informazzjoni li jkun akkwista d-dipartiment jew minn informazzjoni li jkun ġab id-dipartiment minn xi każ ta' xi taxpayer ieħor jew minn l-istess sezzjonijiet tad-dipartiment ta' l-assessments fejn jindikaw li dak l-individwu qiegħed iżid il-kapital u ma jkunx konsistenti mad-dikjarazzjonijiet tiegħu. Din is-sezzjoni ta' l-investigazzjonijiet ġieli tmur lura għal 10 jew 15-il sena jew aktar u jiġi eżaminat il-kapital ta' l-individwu. Issa kif semmejt int jiddependi minn każ għall-ieħor kemm joħodlok żmien. Aktar ma jkun ikkumplikat aktar joħodlok żmien. Fil-passat kien ikun diffiċli minħabba li ħafna mill-proċessi kienu manwali u ma setgħux jiġu measured bis-sistema kompjuterizzata allura kien ikun diffiċli biex tikkalkula jekk ix-xogħol hux qed isir fiż-żmien jew le. Illum ngħid li s-sistemi se jinbidlu għal kollox u minbarra l-frott li qed iħallu t-tax audits se nkunu nistgħu nikkalkolaw f'kemm żmien ikunu tlestew allura inkunu nistgħu noħorġu l-cost efficiency tas-sezzjoni. 

ONOR. CARMELO ABELA: Jekk allura investigazzjoni mhux dejjem tieħu l-istess ammont ta' xogħol huwa aktar preokkupanti dak li proprju qal l-awditur. Veru li dan huwa ritratt ta' a certain point in time pero' kif kien qed jgħid l-Onor. Pullicino li xi kultant ma jkollok xejn f'xahrejn... Issa ma nafx jekk dan ġarax minħabba xogħol ieħor, jista' jkun dak il-każ ukoll, pero' jiena għalhekk għidt li wieħed irid jara kif isiru l-investigazzjonijiet u jekk għandhiex tinbidel il-proċedura. GĦalhekk forsi wieħed għandu jistaqsi jekk għandhiex issir separazzjoni bejn investigazzjoni li tieħu ċertu ammont ta' żmien u investigazzjonijiet oħrajn li huma kważi rutina.

MR. CHETCUTI: Iva, fil-fatt tipi ta' investigazzjonijiet se jkunu imqassma f'livelli differenti. Se jkun hemm level 1, level 2 u level 3 investigations u level 3 audit. Dan se jsir speċifikament minħabba li ċertu xogħol ta' auditing ikun jista' jsir minn ċertu kategorija ta' impjegati u s'intendi nistennew li l-output ikun aktar. Level 2 huma aktar ikkumplikati, fejn nibqgħu deħlin fuq iċċekkjar ta' trade records u affarijiet hekk u level 3 ikunu investigazzjonijiet aktar profondi. S'intendi aktar ma livell ikun għoli aktar jieħu żmien.

ONOR. CARMELO ABELA: Hemm il-ħsieb li per eżempju jiġu mqabbda avukati minn barra fil-każ li persuna tasal f'punt fejn ikollha titressaq il-qorti fuq xi ħaġa? Fil-fatt kienet ħarġet call for application għal avukati minn barra. Ma nafx jekk għandhiex x'taqsam ma' l-istess sezzjoni.

MR. CHETCUTI: L-avukati kienu u għadhom imqabbda minħabba l-arretrati u mhux fuq kwestjoni ta' investigazzjonijiet.

THE CHAIRMAN: L-Onor. Pullicino.

ONOR. GEORGE PULLICINO: F'paġna 145 fir-rapport ta' l-Awditur Ġenerali jissemma li:

 "proactive investigations should have an organised database of information from successful investigations".

Dak huwa importanti pero' naħseb li huwa importanti wkoll - u xtaqt nistaqsi lis-Sur Chetcuti dwar dan - li jkun hemm aċċess għal databases ta' dipartimenti oħrajn. Se jkun hemm aċċess għal databases ta' dipartimenti oħrajn? Se jkun hemm aċċess ta' databases skond il-livell ta' l-investigazzjoni fejn tkun waslet jew se jkun hemm full access għad-databases ta' dipartimenti oħrajn fuq all levels of investigation? Jekk persuna qed tinvestiga, tista' tinvestiga il-persuna jew il-familja tagħha kemm għandhom fuq isimhom karrozzi u yachts, cruisers, etc.? Jew dak il-livell ta' informazzjoni se jkollu aċċess għaliha biss at some stage tal-livell ta' l-investigazzjoni?

MR. CHETCUTI: L-informazzjoni li jakkwista d-dipartiment hija s'intendi rregolata skond il-liġi. Meta d-dipartiment ikun għaddejj b'xi investigazzjoni jista' jitlob dipartimenti oħra għal informazzjoni fuq dik il-persuna partikolari li tkun qed tiġi investigata. Dan irid ikun dejjem fil-kuntest tal-Professional Secrecy Act. Kemm il-darba l-informazzjoni ma  tkunx sigrieta kif speċifikata fil-Professional Secrecy Act id-dipartiment ikun jista' jitlobha minn dipartimenti oħrajn.

ONOR. GEORGE PULLICINO: Ikkoreġuni jekk qed niżbalja imma safejn naf jien meta inti titlob biex tieħu dar mingħand l-Awtorita' tad-Djar tiddikjara li inti lest li l-Awtorita', f'dan il-każ id-dipartiment, ikollu aċċess għall-informazzjoni relattiva f'dipartimenti oħrajn. Forsi s-Sur Scicluna peress li kien permanent secretary fis-Social Policy għandu daqsxejn ta' aktar informazzjoni minni fuq dan. Id-dipartiment  qed jaħseb fuq xi ħaġa simili li meta kwalunkwe persuna tagħmel dikjarazzjoni ta' taxxa fiha jkun hemm inkluż li d-dipartiment tat-taxxi interni jkun awtorizzat li jkollu aċċess ta' kwalunkwe informazzjoni fuqek. 

MR. CHETCUTI: Sakemm l-informazzjoni ma tkunx protetta mill-Professional Secrecy Act id-dipartiment jista' jitlob l-informazzjoni mingħajr l-ebda awtorita' tat-taxpayer. 

ONOR. GEORGE PULLICINO: Ladarba se jkun hemm it-Tax Compliance Unit, jien nifhem ukoll li mhux biss importanti li jkun hemm nies ġodda u imħarrġa imma jrid ikollhom aċċess għall-informazzjoni. Fil-ġurnata ta' llum peress li jeżistu databases elettroniċi naħseb li wieħed għandu jisfruttahom fil-massimu tagħhom. Is-Sur Chetcuti ma jidhirlux li l-investigaturi għandu jkollhom aċċess għal dawn id-databases anke jekk wieħed ikollu bżonn provision ta' awtorizzazzjoni skond fejn se tkun waslet l-investigazzjoni? Il-biża' tiegħi hi li nagħtu każ li jien uffiċċjal li qed ninvestiga u kull darba mmur nitlob awtorizzazzjoni jew nitlob lill-kap tiegħi biex hu jmur jitlob awtorizzazzjoni u dejjem il-problemi biex inti tiġbor l-informazzjoni. Jien mhux xi espert tad-databases imma nużhom u naħseb li kemm jista' jkun wieħed għandu jiffaċilita l-informazzjoni tad-databases. GĦallinqas minn dak li naf jien dwar x'inhu għaddej fl-Awtorita' tad-Djar jinstabu bosta każijiet ta' persuni li per eżempju jmorru jitlobu dar suppost għall-użu ta' akkomodazzjoni soċjali imbagħad jinstab li għandhom Lm80,000 jew xi cruiser ta' Lm70,000. Dawn huma każi li ġraw u mhux qed nivvintahom. Naħseb li wieħed kemm jista' jkun għandu jistudja l-faċilita' għall-aċċess tad-databases ta' dipartiment oħrajn. Jien mhux qed ngħid li għandu jkun hemm full access imma wieħed forsi jista' jagħmel sistema ta' awtorizzar, aċċess għad-databases skond il-livell ta' l-investigazzjoni. Xtaqt nistaqsi jekk dan hux qed jiġi maħsub.

THE CHAIRMAN: Nissuġġerixxi li naġġornaw ftit minħabba d-division, niltaqgħu ftit minuti oħra. 

Fis-7.40 p.m. il-laqgħa ġiet sospiża minħabba li ntalbet division fil-Kamra u rriżumiet fis-7.58 p.m.

THE CHAIRMAN: Is-Sur Chetcuti.

MR. CHETCUTI: Fuq id-databases, fil-fatt bis-sistemi li qed jiżviluppa, dak hu li d-dipartiment se jagħmel. Se jiġbor informazzjoni kemm jista' jkun fuq it-taxpayers dejjem fil-kuntest ta' x'tipprovdi l-liġi. Ir-riżultati ta' l-investigazzjonijiet se jkunu jistgħu jinżammu f'database u jkunu jistgħu jiġu analizzati għall-quddiem. GĦall-informazzjoni minn dipartimenti oħra li kien qed jirreferi għalihom l-Onor. Pullicino, id-dipartiment, dejjem fil-kuntest ta' x'tipprovdi l-liġi, jakkwista l-informazzjoni li jkollu bżonn. 

THE CHAIRMAN: Aktar kummenti fuq dan l-item? (Onor. Membri No) Ngħaddu għall-item li jmiss li jirrigwarda fleet management fi ħdan is-servizz pubbliku u dan qiegħed elenkat f'paġna 160. Bil-permess tagħkom xtaqt nagħmel xi żewġ kummenti ta' natura ġenerali.

  L-ewwelnett xtaqt nistaqsi lill-Awditur Ġenerali jekk kienx hemm xi follow up għar-rapport li qed jaċċenna għalih. It-tieni nett xtaqt nitkellem dwar il-garaxx tal-gvern f'Ħal Kirkop. Jidher li tul is-snin dejjem kien hemm marda kronika li bosta dipartimenti tal-gvern jirrikorru għal sorsi privati kemm għal maintenance u kemm għal xogħol ta' tiswija minkejja l-mod kif inhu attrezzat il-garaxx tal-Gvern ta' Ħal Kirkop. Tista ssir xi ħaġa biex għallinqas tiġi nfurzata xi ftit aħjar din id-direttiva biex isir użu aħjar tal-faċilitajiet governattivi flok isir out sourcing lis-settur privat mingħajr ma jkunu raw jekk il-garaxx tal-gvern hux attrezzat jew le biex jagħmel dan it-tip ta' tiswijiet?

MR. J.G. GALEA: Sur President, nixtieq nagħmel kumment fuq din il-parti  tar-rapport. Fl-istudju li għamilna tajna perjodu ta' żmien u jiddispjaċini li ma żammejniex miegħu għaliex ix-xogħol kien tant vast li ma bsarniex li se jeħdilna daqshekk żmien. Nista' nassigura lil dan il-kumitat li x-xogħol tagħna huwa avvanzat ħafna u minħabba li l-kontenut tar-rapport għandu ħafna bearing fuq l-operat ġenerali tal-gvern bagħtnih kemm għall kummenti ta' l-Uffiċċju tal-Prim Ministru u kemm fl-Uffiċċju tal-Permanent Secretary tal-Finanzi għalkemm għandna xi uħud mir-rapporti li għadna rridu nagħmlu evaluation ta' dak li qalulna għaliex m'għandniex nitilgħu fuq xi kaxxa u nitkellmuha ex calibra fis-sens li forsi ċerti osservazzjonijiet tagħna jiġu influwenzati bir-risposti li jagħtuna kemm l-Uffiċċju tal-Prim Ministru u kemm il-Ministeru tal-Finanzi. GĦaldaqshekk għalkemm dawn il-punti kollha jiffurmaw parti mir-rapport finali - u intom tistgħu taħsbu kemm kien vast - dan noħduh bħala aċċenn ġenerali għar-rapport li ġej. Jiena mhux se nindaħal fl-andament tiegħu u għalhekk minbarra hawnhekk ma nkunux nistgħu nitkellmu b'ċerta awtorita' fuq ċerti dettalji. 

THE CHAIRMAN: Fair enough. Aktar kummenti? L-Onor. Pullicino.

ONOR. GEORGE PULLICINO: Fid-dawl fil-Public Accounts Committee s-sena li għaddiet spiċċajna eżaminajna l-Ministeru ta' Ambjent u l-kwestjoni tat-trasport u dan kien wieħed mill-punti li kien qam. X'inhuma l-punti prinċipali ta' l-Awditur Ġenerali li għalih jistgħu jkunu departure minn dak li għidna s-sena li għaddiet? Issa jekk hux departure aktar ħażin jew inkella aktar pożittiv minn dak li għidna s-sena li għaddiet bażikament meta taqra dan ir-rapport issib li hawn l-istess punti li konna qajjimna meta fil-Public Account Committee iddiskutejna dan is-suġġett.

MR. J.G. GALEA: Jekk niftakar sew dakinhar konna qed niddiskutu parti mir-rapport li kien deher fir-rapport hawnhekk pero' ma kienx eżawrit. Ir-rapport li qed nippreparaw se jkun ferm aktar eżawrenti u nżilna f'aktar dettalji. Hawnhekk erġajna aċċennajna bi ftit dettalji aktar għall-ispan li dħalna fid-dettal fuq dan is-suġġett. U l-meetings li kien hawn tal-Public Accounts Committee tawna ukoll akta materjal għax urejtuna ċerti preokkupazzjonijiet u allura bqajna biex nidħlu fuq dawk il-livelli u dettalji. B'hekk ħadna aktar żmien. 

ONOR. GEORGE PULLICINO: Aktar milli biex wieħed jagħti riflessjoni fuq ir-rapport li qed tagħmlu intom naħseb li waħda mill-affarijiet li bħala Gvern wieħed għandu jinvestiga hija s-sistema ta' d-data-tracking. Naħseb li jkun tajjeb kieku l-Awditur Ġenerali kellu jipprova jidħol daqxejn fiha biex jara jekk din hijiex effettiva mil-lat ta' cost effectiveness. Mill-att tekniku m'għandix dubju li hija effettiva u diġa bdiet taħdem, imma forsi wieħed ikun jista' jżomm aktar kontroll ta' fejn imorru l-karrozzi li suppost ikunu għall-użu ta' l-impjegati. 

MR. J.G. GALEA: Wieħed jista' jieħu dan l-ispunt pero' r-rapport tagħna kien  ibbażat fuq fatti u mhux fuq affarijiet li wieħed irid imur f'pajjiżi oħra biex jara d-data-tracking x'riżultati posittivi finali taw. Naħseb li b'dan il-mod wieħed għandu jkollu riżultati pożittivi aktar minn hekk pero' aħna qed nieħdu fejn qegħdin, qed neżaminaw fid-dettal x'qed isir u fejn mhux qed isir skond ir-regolamenti u skond l-użanzi li għandu stabbiliti l-Gvern.... U hawnhekk tajna xi indikazzjoni. Hawnhekk qed insemmu vehicle utilisation u qed insemmu punti wieħed biss, li on average, 

"...vans, cars, jeeps, trucks perform daily 2.86 trips of 25km every trip..."

 Dan diġa jagħtina indikazzjoni u m'hemmx għalfejn ikollna data tracking biex jirriżultalna. Issa dak li qed jaċċenna għalih l-Onor. Membru għandu jagħtik the perfect situation. Issa jekk nidħlux bħala Audit Office biex naraw il-viability tagħha jew le hija kwestjoni ta' opinjoni għax l-awditur jidħol fuq x'jista' jkun hemm imma l-ewwel irid jara eżatt l-affarijiet kif inhuma bħalissa, kif inhuma sejrin u jekk jistgħux jirranġaw ruħhom. Jistgħu jitjiebu? Jista' wieħed jikkontrolla ċerti affarijiet? The perfect solution may be li jkollna din id-data track li apparentament tant hi sofistikata li meta toħroġ karrozza u tiġi pparkjata tiġi recorded fejn qiegħda pparkjata wkoll.

ONOR. GEORGE PULLICINO: Jien qed ngħid dan anke fid-dawl tal-fatt li l-pulizija se jkollha din is-sistema ta' data tracking. GĦax waħda mill-affarijiet li lili tissorprendini hija li l-pulizija għadha fleet ta' karrozzi jekk mhux sejjer żball ta' madwar 250 karrozza.  Minn dawn għandek madwar 20 general vehicle. Mela għandek dak l-ammont kollu ta' karrozzi  imbagħad tinduna li effetivament filwaqt li l-bieraħ kellek karrozza għad-Deputy Commisioner issa wasalna biex il-karrozzi jużawhom ukoll is-Supretendent u kważi jkollu l-karrozza is-Surġent u dawn jagħmluha tagħhom aktar milli tas-servizz. Barra minn hekk issib li dan ikollu pulizija biex isuqu. Jiena ma naħsibx li dawn huma dnubiet li tagħmilhom il-pulizija biss imma huma dnubiet ta' dipartimenti oħrajn ukoll. Fil-każ tal-pulizija diġa kien hemm id-deċiżjoni li jkun hemm id-data tracking għax dan huwa mod ta' kontroll effettiv li permezz tiegħu tista' tkun taf preċiż fejn huma l-karrozzi. Naħseb ukoll li dawn huma sistemi li jintużaw ukoll barra minn Malta per eżempju għad-dipartimenti tas-saħħa. Issa li qegħdin fis-sena 2000 anke l-Awditur Ġenerali forsi jagħmel cost effectivness exercise u jidħol fih aktar milli l-kwestjoni tat-technical audit għax dak hemm ħaddieħor li jista' jagħmlu.

 Jiena naħseb li huwa punt pożittiv li wieħed għandu jħares lejh. F'dan ir-rapport jien kont nistenna li jkun hemm aktar aċċenn għal din il-possibilita' ta' audit ta' kuljum, li naħseb li huwa mod effettiv u anke l-heads tad-dipartimenti tal-Gvern jistgħu jagħmlu audit ta' kuljum tal-karrozzi tad-dipartiment biex jaraw fejn qed ikunu u kif qed jiġu utilizzati. Jista' jkun li l-capital outlay ikun ħarira għoli fil-bidu imma naħseb li l-effettivita' tas-sistema it pays out ma' l-ispiża rikorrenti li nafu li qed ikun hawn. 

  Irrid ngħid ukoll li f'paġna 160 hemm miktub li:

  "On average cars, vans, jeeps and trucks perform daily 2.68 trips of 25.5 Km each"
 Jiena naraha daqxejn triq twila. Naħseb li daqxejn użu ta' teknoloġija it will help us direttament biex inżommu audit aktar strett fuq x'qed jiġri f'dan il-pajjiż. 

THE CHAIRMAN: Hawn aktar kummenti?

MR. J.G. GALEA: Ma naħsibx li għandi x'inżid ma' dak li għadu kif qal ħlief li nieħdu in konsiderazzjoni l-idea tad-data tracking. 

THE CHAIRMAN: L-Onor. Abela.

ONOR. CARMELO ABELA: Fir-rapport li għad irid jiġi preżentat lil dan il-kumitat, ġie assessjat jew se jiġi assessjat l-użu tal-karrozzi? Jekk illum dipartiment għandu ħames karrozzi, dawn għandu bżonnhom? M'għandux bżonnhom? GĦalfejn qedgħin hemmhekk dawn? GĦax dejjem kellna ħames karrozzi u allura nibqgħu bihom? X'inhu l-użu prattiku tagħhom?

MR. J.G. GALEA: Bil-permess tal-Kamra is-Sur William Peplow huwa manager li qed jieħu ħsieb dan il-comprehensive audit li qed nagħmlu fuq it-trasport u jista' jirrispondi aħjar id-domanda tiegħek.

MR. PEPLOW: Fil-fatt waħda mir-rakkmandazzjonijiet li għamilna aħna hija li jsir studju aktar dettaljat - għax tagħna kien aktar jiġbor indikazzjonijiet u statistika - biex anke jinżel fil-livell u jara l-bżonnijiet tad-dipartimenti individwali. L-audit tagħna ma daħalx f'dak il-livell ta' x'għandu bżonn kull dipartiment individwalment pero' l-aggregates tal-figuri huma indikaturi biżżejjed li jġegħluna nagħmlu dawn ir-rakkmandazzjonijiet.

ONOR. CARMELO ABELA: Jiġifieri kull dipartiment ġie mitlub li hu stess jagħmel assessment tiegħu innifsu? 

MR. PEPLOW: Permezz ta' questionnaire tlabna lid-dipartimenti jagħtuna l-informazzjoni fuq il-flotta li qed joperaw. L-informazzjoni kienet relatata għan-numru ta' karrozzi li għandhom u l-ammonti ta' mili li dawn il-karrozzi jagħmlu. S'hemmhekk kien l-iskop ta' l-eżerċizzju tagħna. 

ONOR. CARMELO ABELA: Naħseb jien li mhux biss kemm għandek karrozzi u għalfejn qed jintużaw jgħodd imma jekk dawn humiex qed jintużaw tajjeb. Per eżempju ħafna dipartiment jużaw il-karozza sempliċiment biex iqassmu l-ittri anke fil-Belt stess. Mhux qed ngħid li għandna immorru bil-mixi, imma ejja nistaqsu l-affarijiet għax jekk xi ħadd jiġi ppreżentat b'xi questionnaire it-tendenza tkun li mhux inaqsu karrozza imma jekk jista' jkun iżidu karrozza. Jekk niktbu sitta forsi jagħtuna ħamsa imma jekk niktbu ħamsa jagħtuna erbgħa. Naħseb li din hija l-mentalita' mhux tal-gvern biss imma teżisti kullimkien. 

MR. PEPLOW: L-informazzjoni li rċevejna permezz ta' sample ivverifikajniha wkoll. Biex naraw jekk kienx hemm xi nuqqasijiet jew xi distortions ta' data li ppreżentaw id-dipartimenti permezz ta' sample aħna ivverifikajna l-informazzjoni li ntbagħtet lilna.

ONOR. CARMELO ABELA: F'paġna 165 ħafna dipartimenti qalu li l-maintenance tal-flotta tagħhom jagħtuha lill-privat meta nafu li l-gvern tajjeb u ħażin għandu fejn dawn jistgħu jissewwew. Huwa veru li dawn jistgħu jsibu skuża li dan id-dipartiment għandu ħafna xogħol u allura jdumu ma jsewwulhom imma hemm dan id-dipartiment u flok naraw kif dan jista' jiġi rranġat u msaħħaħ qed nagħmlu outsourcing. Dawn id-dipartimenti taw xi raġunijiet għalfejn qed jagħmlu dan out sourcing?

MR. PEPLOW: Aħna ma tlabniex lid-dipartimenti biex jagħtu r-raġunijiet eżatti imma tlabnihom biss kemm qedgħin jużaw il-faċilitajiet tal-garaxx tal-gvern. Jidher li waħda mir-raġunijiet hija l-perception li l-garaxx jista' ma jkunx attrezzat biżżejjed biex isewwi ċerti tipi ta' karrozzi. Daħlet id-drawwa wkoll li peress li ħafna dipartiment along the years qedgħin jibdlu l-flotta tagħhom allura jibdew ikollhom maintenance mis-supplier u wara li jgħaddi l-perjodu ta' garanzija jkomplu dak il-maintenance ma' l-istess-supplier.

THE CHAIRMAN: Aktar kummenti? L-Onor. Cilia.

ONOR. JOE CILIA: Fuq din il-kwestjoni tal-vetturi, dak li għandu x'jaqsam ma' impressed vehicles nafu anke minn kumment ġenerali li ħafna drabi l-użu ma tantx ikun daqshekk ekonomiku. L-esperjenza tiegħi turini li l-impressed vehicles meta jkunu vetturi li tista' tgħid jagħtuk servizz kif jixraq ħafna drabi jiġu expensive aktar milli jekk wieħed iqabbad xi vetturi oħrajn. Il-fatt li ttieħdet deċiżjoni li l-impressed vehicles jispiċċaw - u jidhirli li ngħataw ċertu numru ta' xhur biex dawn in-nies involuti jiddeċiedu - kif se jkollu impatt fuq dak li qed tagħmlu intom? Intom qegħdin f'pożizzjoni biex tgħidu eżatt fejn wasal dan il-proċess jew meta hi t-target date tiegħu?

MR. J.G. GALEA: Bħalma tafu aħna ma tantx nidħlu f'policy imma nidħlu fuq fatti stabbiliti mir-regolamenti li ġew maż-żmien. Il-policy li ddeċieda l-gvern daħlet fil-fażi meta aħna konna qedgħin fil-final tar-rapport tagħna. Effettivament m'hemm l-ebda sigriet. Aħna tajna l-għajnuna tagħna lill-gvern ċentrali billi ġbarna statistika through questionnaires. Aħna ħadna pjaċir li stajna nagħtu l-kontribut tagħna minn dak il-lat. Naqblux jew le mas-sistema kif inhi ma dħalniex fiha,  imma dħalna fl-utilita' li qed ikollu dan is-servizz. Aħna sibna li l-gvern għandu numru ta' vetturi li qed iħallas kemm għas-servizz tagħhom kif ukoll lis-sid li qed jgħix minn fuqhom. Aħna sibna li ma tistax tkompli b'dan il-mod kemm għal min qiegħed jagħti s-servizz kif ukoll għall-gvern. Lill-Gvern qed ngħidulu li s-sitwazzjoni li sibna m'hijiex sustainable kemm għalih u kemm għal min qiegħed jikrilu l-karrozza billi jiġi personalmet hu bil-karrozza b'kollox.

THE CHAIRMAN: L-Onor. Abela.

ONOR. CARMELO ABELA: Hawnhekk għandna ammont ta' 510 karozzi impressed. Jekk mhux sejjer żball kien hemm żmien li l-ammont tal-karrozzi impressed li kien jissemma kien ferm akbar. Ma nafx jekk dan jikludix vetturi li huma mal-korporazzjonijiet.

MR. J.G. GALEA: In-numru li semmejt jinkludi anke il-parastatali. Dan li għandna hawnhekk jirrifletti biss dak li hemm mal-gvern ċentrali.

ONOR. CARMELO ABELA: Jiġifieri meta l-Uffiċċju ta' l-Awditur ġie mitlub biex jagħti għajnuna permezz ta' ċifri kemm kien hemm karrozzi impressed, in-numru li ta l-Uffiċċju tiegħek li huwa ta' 510 jew inkella inkluda anke tal-korporazzjonijiet?

MR. J.G. GALEA: Il-questionnaire aħna bagħtnih lid-dipartimenti u d-data base ta' l-informazzjoni li kellna huwa dovut lid-dipartimenti. Mill-istess analystic analysis ġew estrapolati ċerti dettalji li setgħu jaslu għall-konklużjonijiet anke fuq dawk li jużaw mal-parastatali. Aħna ma dħalniex fl-ambitu tal-parastatali.

ONOR. CARMELO ABELA: Kien hemm xi kontroll dwar l-effettivita' tal-karrozzi  impressed jew kif qed taħdem is-sistema jew minn suppost li kien qed isuq il-karrozza impressed hux l-owner jew jekk hux qed jibgħat lill ħaddieħor?

MR. J.G. GALEA: Din hi l-problema li tirrepeti ruħha f'kull audit li nagħmlu. Regolamenti u liġijiet jeżistu. Aħna dejjem nagħmlu l-kummenti tagħna fuq l-enforcement tagħhom għax għalkemm hemm ir-regolamenti, l-enforcement u l-internal control tagħhom kienu qed jagħtu ċans li ma jutilizzawx sewwa dak is-servizz li l-gvern qed iħallas tant għalih.

THE CHAIRMAN: Aktar kummenti? (Onor. Membri no) Naħseb li għandna fil-ħin biex nibdew l-aħħar item għall-lum. L-Internal Audit li qiegħed f'paġna 167. Kummenti? L-Onor. Abela.

ONOR. CARMELO ABELA: Mill-anqas kellna sessjoni ta' dan il-kumitat fejn tkellimna fuq dawn l-internal auditors u rajna l-mod perfett ta' kif qed jaħdmu. Suġġeriment li jidher li se jibda jseħħ - ma nafx jekk bediex iseħħ diġa' - huwa li dawn se jaqgħu taħt l-Uffiċċju tal-Kabinett. F'din l-istampa l-Uffiċċju ta' l-Awditur għandu l-ħsieb li minn żmien għal żmien joħroġ progress report ta' kif dawn l-awdituri interni qed jaħdmu? 

 Naħseb ukoll li huwa importanti li jkun hemm link partikolari bejn l-internal auditors u l-Awditur Ġenerali fis-sens li jistgħu jservu ta' għajnuna għal xulxin sabiex l-affarijiet jaħdmu aħjar. U għalhekk jien naħseb li l-progress report jagħmel aktar sens fil-kuntest li wieħed jieqaf u jaħseb ftit fuq il-ħidma li tkun qed issir bejn l-internal auditors u l-Uffiċċju ta' l-Awditur Ġenerali. Hemm xi ħsieb li jkun hemm dan il-progress report?

THE CHAIRMAN: Is-Sur Galea.

MR. J.G. GALEA: Bħalma spjegajna u rrapportajna u tajna background meta ppubblikajna dak ir-rapport fuq l-internal audit, aħna dejjem inqisu li l-internal audit function hija għodda f'idejn il-management u nixtiequ li l-funzjoni tagħhom tkun soda u tajba għal ħafna raġunijiet. L-ewwelnett b'hekk jiġi dak l-effective internal control li wieħed tant jixtieq fl-operat tal-gvern kollu bħalma hemm fl-industrija privata. It-tieni nett l-Uffiċċju ta' l-Awditur Ċentrali ikollu daqxejn fuqhiex joqgħod għax jaf li għandek internal control li sejjer tajjeb. GĦandi nifhem li l-internal control bl-internal audit magħha se jagħtu riżultati ftit żmien wara li jibda jopera. Bħalma l-uffiċċju tiegħi irnexxielu jagħti riżulatati pożittivi nispera li hekk jiġri f'perjodu relattivament mhux fit-tul meta jitwettaq il-commitment li hemm taħt l-Uffiċċju tas-Segretarju tal-Kabinett. F'dan l-istadju ma nafx jekk il-Permanent Secretary preżenti jistax jagħtina xi background ta' fejn waslu l-affarijiet. Naf li kienet ħarġet il-call for application anke għad-direttur biex din tibda taħdem. 

  Irrid ngħid ukoll li aħna nixtiequ li jkollna liasing aktar sod u qawwi. Wara kollox anke ma' l-internal auditors kif inhuma sal-lum kellna relazzjoni tajba ħafna għax huma jgħinuna u aħna mir-riżorsi li għandna konna ngħinuhom, pero' dawn kienu fqajrin fin-numru tagħhom.

ONOR. CARMELO ABELA: Jiġifieri  hemm il-ħsieb li minn żmien għal żmien isir dan il-progress report kif  kien qed isir anke fil-passat?

MR. J.G. GALEA: Iva, u malli jkun hemm l-affarijiet f'posthom beħsibna nistabbilixxu ċertu rapport bejnietna biex mill-ftit esperjenza li għandna nkunu nistgħu nikkontribwixxu lilhom bil-qalb kollha u fl-intervall jekk ikun hemm xi ħaġa li qed issir naraw jekk nistgħux.... Hekk jixraq u hekk hemm bżonn li jsir.

THE CHAIRMAN: Nistieden lis-Sur Scicluna biex jgħaddi xi kummenti min naħa tiegħu.

MR. SCICLUNA(Permnaent Secretary - Ministeru tal-Finanzi): Fil-fatt il-proċess tal-migration ta' l-internal audit li mill-Finanzi tmur fl-Uffiċċju tal-Kabinett issa waslet biex tibda. Wasal biex jinħatar direttur - għax dan se jkun qiesu dipartiment fih innifsu fl-Uffiċċju tal-Kabinett - u naħseb li malli jinħatar id-direttur l-affarijiet għandhom jibdew jaċċelleraw. Hawnhekk miegħi għandi lis-Sur Peter Micallef li huwa l-persuna preżentament responsabbli għall-internal audit u forsi jista' jagħti xi ftit aktar informazzjoni dwar dak li diġa qed isir mill-Uffiċċju tal-Kabinett.

THE CHAIRMAN: Is-Sur Micallef.

MR. MICALLEF: Naqbel ma' dak li qal id-direttur tiegħi li aħna qedgħin fi stat avvanzat imma preżentement għad m'hemm xejn li hu finalizzat. Kellna daqsxejn diffikultajiet sakemm sibna post biex nagħmlu migration għall-Uffiċċju tal-Kabinett pero' issa sibna l-kamra u qegħdin nippruvaw nattrezzawha.

  Barra minn hekk se noħorġu a call for application biex insaħħu l-funzjoni u nisperaw li ndaħħlu xi 15-il internal auditor oħra. Kif forsi tafu, riċentament l-aħjar nies li kellna jaħdmu fl-internal audit leħqu assistant directors u b'hekk ġejna depleted further. Bħalissa qegħdin daqxejn weak imma bir-recruitment ta' nies ġodda nisperaw li nissaħħu. Ħriġna wkoll tender għal kuntrattur privat ta' kumpanija stabbilita ta' accountants ħalli jiġi jgħina daqsxejn ħalli nagħmlu re-engineering tal-funzjoni ta' l-internal audit.

THE CHAIRMAN: It-tender ġie aġġudikat?

MR. MICALLEF: Le għadu ma ġiex. Ħareġ it-tender, kien hemm l-applikanti u għad irid joħroġ mill-contracts committee ħalli jaraw lil min se jagħtu t-tender. Fit-tender hemm inkluż perjodu ta' training sostanzjali u qawwi li se jkun ukoll fuq bażi ta' awdituri interni ta' barra. Ħsibna wkoll li se jinħatar id-direttorat ta' l-internal audit u se nagħmlu internal audit director. Kif semma l-awditur fir-rapport tiegħu hu maħsub li jinħoloq internal audit class għalih u n-nies li jidħlu fl-internal audit nagħtuhom aktar ħeġġa għaliex jibqgħu fil-funzjoni u jkun hemm promotions separati fuq diversi grades ta' internal audit. Bażikament dawk huma l-passi li qed jittieħdu.

THE CHAIRMAN: Jien nissuġġerixxi li nieħdu l-intervent ta' l-Onor. Pullicino u ngħalqu. Ovvjament l-item jibqa' għad-diskussjoni fil-laqgħa li jmiss.

ONOR. GEORGE PULLICINO:  F'paġna 167 hemm miktub li l-internal  auditors se jirrapportaw direttament lis-segretarji permanenti:

 "...on all audit matters and to the director of corporate services on administrative issues".

F'paġna 169, meta l-awditur qed jitkellem fuq limitazzjonijiet ta' l-indipendenza fi ħdan il-ministeri insibu:

 "Independence in programming and reporting was diminished where the Internal Audit reported directly to the head of the Department rather than to the Permanent Secretary since the former is also the Department's accounting officer".

 Jiena qed nifhem li minkejja li suppost li jirrapportaw lis-segretarju permanenti hemm każijiet fejn l-audit qed jirrapporta lill-kap tad-dipartiment?

 Mistoqsija oħra li xtaqt nagħmel torbot ukoll ma' paġna 169. Fir-rapport tiegħu l-awditur jgħid li hemm deffiċjenzi fir-recruitment u training practices u jingħad li:

 "the internal audit function is seriously understaffed. In this respect most permanent secretaries stated that if the current lack of personnel recruitment persisted, the Internal Audit would not be in a position to consolidate and improve its contribution to the Public Service"

 Fid-dawl ta' dak li qal ukoll is-Sur Micallef li ħareġ tender għall-talba ta' servizzi ta' audit firm privati, jekk nibqgħu għaddejjin b'din id-deffiċjenza fir-recruitment, l-Awditur Ġenerali jaħseb li wasal il-mument li kuntratti ta' dan it-tip ta' servizzi għallinqas ta' għajnuna għall-Uffiċċji tal-Awdituri Interni joħrġu wkoll sabiex ma nibqgħux għaddejjin b'dan il-lagging li kontinwament għandna fil-kas ta' l-audit intern? Wisq nibża' li ngħidu li se ntejbu imbagħad nerġgħu niġu s-sena ta' wara u ngħidu li erġajna għandna problema ta' personnel. Imbagħad ngħidu le, issa ntejbu u nerġu nibqgħu bi problema ta' personnel. U jekk ma hemm xejn fir-rapport li għamlet l-Unjoni Ewropeja għar-rigward ta' pajjiżna, hemm li l-gvern huwa obbligat li jsaħħaħ il-qasam ta' l-audit intern fil-ħidma kollha tas-servizzi ċivili. Jien ngħid li dan missna li suppost għamilnih imma għallinqas issa t-target ta' l-Unjoni Ewropea qed iġegħlna nagħmluh. Xtaqt nistaqsi jekk l-Uffiċċju ta' l-Awditur Ġenerali għandux aktar informazzjoni rigward din id-defiċjenza u jekk hemmx bżonn li jkollna kuntratti privati mill-Ministeru aktar milli qed isiru?

MR. J.G GALEA: Fir-rapport li semmejna għamilna aċċenn anke fuq dan il-punt. Jidher li hemm il-commitment  - li qed jissarraf - li jkun hemm ri-ntroduzzjoni ta' funzjoni attiva ta' internal audit. Bħalma semmejt, issa ħarġet il-call for application għall-direttur. Taħt dawn iċ-ċirkostanzi tender hija mod ta' kif tista' tħaffef il-proċess u ta' kif iddakkar lin-nies. Hux se tkun finalment din is-soluzzjoni ideali wieħed irid jistenna biex jara l-ideat kollha li hemm. Qed ngħid hux possibbli għaliex meta l-uffiċċju tiegħi ħareġ a call for application biex nagħmlu recruitment ta' nies sibna ħafna diffikultajiet għaliex f'ċerti livelli jew applikaw b'ħafna aspettativi jew inkella applikaw oħrajn li kellhom ħafna nuqqasijiet. Bejn li tixtieq u bejn li takkwista hemm dik id-differenza. J'Alla li l-inċentiv li se jkun hemm u l-preparazzjoni ta' dan il-kuntrattur li se jagħti dan l-intensive training jilħaq l-iskop kemm jista' jkun malajr. Jiena naħseb li hija għażla tajba u indikata.

  Ma rridux ninsew ukoll li s-sistema governattiva ta' l-accounts hija dejjem on cash basis u dejjem fuq regolamenti. Issa se tiġi aktar fuq status professjonali billi jkollha dawn l-inductions minn barra għal ġewwa biex is-sistema taħdem aħjar.

ONOR. GEORGE PULLICINO: Il-punt tiegħi kien li nifhem u tajjeb li qed isir, biex fir-ras tiġi msaħħa imma sadanittant sfortunatament is-servizz ċivili ma jattivax biżżejjed l-eżempju ta' l-uffiċċju tiegħek. Jekk hux il-każ li jkun hemm kuntatti bħal dawn biex jassisti l-uffiċċju tiegħek jassisti s-sistema jew l-organu li hemm diġa aktar milli noqogħdu nistennew biex naraw li dan effettivament isir. Jien naħseb li anke bħala cost effectivness probabbilment jaf ikun aħjar.  

MR. J.G GALEA: Minn esperjenza li għandi f'kuntatti, barra minn Malta hemm ħafna ħsibijiet fuq dan is-suġġett. Hemm pajjiżi li saħansitra għandhom ħafna financial audit li jagħmluh barra minn pajjiżhom. Effettivament hawn Malta l-esperiment għamilnih ukoll għax il-local councils ma jarahomx l-uffiċċju tiegħi imma jarahom outside auditor taħt kuntratt miegħi. Hux cost effective jew le wieħed irid jara ir-riżultati finali over a period of years pero' wieħed irid jara daqxejn pajjiżi oħra fejn waslu qabel ma wieħed juża kuntrattur barrani fi sfera governattiva. Dan għaliex l-operat tal-gvern huwa differenti mill-operat fl-ażjendi privati minħabba ċerti affarijiet ta' konfidenzjalita'. U fl-isfera internazzjonali li noperaw aħna bħala kuntatti ma tantx huma favur li xogħol ta' din il-kwalita' jiġi kompletament contracted out. Jista' jkun hemm ċertu operat li jkun contracted out minħabba li kultant ma tistax tagħmel mod ieħor pero' wieħed irid joqgħod attent u jesperimenta bilmod.

THE CHAIRMAN: Naħseb li għall-lum nistgħu nikkonkludu. Inkomplu bl-istess item ta' l-aġenda nhar l-Erbgħa 21 ta' Ġunju, 2000 fis-6.30 p.m.    

Il-Kumitat aġġorna fit-8.40p.m. 
